
UUM ONLINE: Ipoh - Pengarah Pusat Islam Universiti Utara Malaysia (UUM), Mohd Yusnaidi Md. Sabri telah mewakili Masjid Sultan

Badlishah UUM sebagai delegasi ke Persidangan Masjid Serantau 2026/1448H yang berlangsung pada 29 hingga 30 Ogos lalu di Casuarina
Convention Centre, Hotel Casuarina @ Meru, Ipoh, Perak.

Persidangan bersempena Hari Masjid Sedunia itu menghimpunkan pimpinan masjid, tokoh ilmuwan dan badan bukan kerajaan (NGO) dari
rantau Asia Tenggara dalam usaha memperkukuh peranan masjid sebagai pusat kemajuan ummah.

Mohd Yusnaidi berkata, sepanjang persidangan, pelbagai pengisian diketengahkan meliputi transformasi pengurusan dan pengimarahan
masjid, pembinaan jaringan serantau, tadbir urus berintegriti, pemerkasaan komuniti serta penggunaan teknologi dalam pengurusan masjid.

Menurutnya, penyertaannya mewakili UUM memberi ruang kepada Pusat Islam untuk memperoleh idea dan pendekatan baharu dalam
memastikan pengurusan serta pengimarahan masjid dilaksanakan secara lebih aktif, kreatif dan berkesan.

Persidangan turut menekankan kedudukan Masjid Al-Agsa sebagai jantung umat Islam dan pentingnya usaha pembelaannya diteruskan
secara berstrategi. Perjuangan yang telah berlangsung sejak sekian lama menuntut umat Islam memainkan peranan melalui pelbagai ruang,
termasuk memperkukuh institusi masjid serta membina jaringan kerjasama merentas negara.

Selaras dengan aspirasi tersebut, Pusat Islam UUM akan terus mempergiat usaha mendekatkan Masjid Sultan Badlishah dengan warga
kampus menerusi Festival Takmir Masjid 2026 (FATIMA 2026) pada 1 hingga 3 Oktober 2026.

Pelbagai aktiviti kerohanian, pendidikan, sosial dan kemasyarakatan akan dilaksanakan bagi membawa mesej bahawa masjid bukan milik
Pusat Islam semata-mata, sebaliknya milik bersama seluruh warga universiti.

Pusat Islam UUM bersyukur atas peluang menyertai persidangan ini dan merakamkan penghargaan kepada pihak penganjur atas jemputan
serta ruang perkongsian ilmu dan jaringan yang diberikan.

Semoga pengalaman yang diperoleh dapat dimanfaatkan bagi memperkukuh pengurusan, pengimarahan dan peranan Masjid Sultan
Badlishah sebagai pusat pembangunan ummah di kampus UUM.

